
Nr. Prot. 032/ 2026 Tiranë, më 21/ 09/ 2026 
  

DREJTUAR:  Shkëlqesisë së Saj, znj. Sofia Moreira de Sousa 
         Ambasadore e Bashkimit Evropian në Shqipëri 

                       Delegacioni i Bashkimit Evropian në Shqipëri 
                        
              
LËNDA:        Përfshirja e industrisë së manifakturës në procesin e negociatave për 
anëtarësimin e Shqipërisë në Bashkimin Evropian dhe kërkesë për takim institucional 

E nderuar znj. Ambasadore, 
 
Në emër të Shoqatës “Manifaktura Shqiptare”, dëshirojmë t’Ju urojmë mirëseardhjen dhe suksese në 
fillimin e mandatit Tuaj si Ambasadore e Bashkimit Evropian në Shqipëri. 
 
Në një moment vendimtar për rrugëtimin evropian të vendit, kemi nderin t’Ju prezantojmë Shoqatën 
tonë dhe t’Ju kërkojmë një takim institucional për një çështje që e konsiderojmë thelbësore: 
përfshirjen e drejtpërdrejtë, të strukturuar dhe të vazhdueshme të industrisë prodhuese në procesin 
e negociatave dhe në zbatimin e detyrimeve që burojnë nga anëtarësimi në Bashkimin Evropian. 
 
Shqipëria ka hapur të gjithë kapitujt e negociatave dhe ka hyrë tashmë në fazën ku progresi do të varet 
gjithnjë e më shumë nga zbatimi konkret i reformave dhe përmbushja e kritereve të mbylljes. Në këtë 
fazë, përafrimi me acquis-në e Bashkimit Evropian nuk është vetëm një proces juridik dhe institucional. 
Ai sjell pasoja të drejtpërdrejta për ndërmarrjet, investimet, kostot e prodhimit, standardet teknike, 
marrëdhëniet e punës, energjinë, mjedisin dhe aftësinë konkurruese të ekonomisë shqiptare. 
 
Negociatat zhvillohen ndërmjet institucioneve shtetërore dhe Bashkimit Evropian, por një pjesë e 
konsiderueshme e detyrimeve do të zbatohet në praktikë nga ndërmarrjet. Për këtë arsye, konsultimi 
me industrinë nuk duhet të kufizohet në informime të përgjithshme ose takime sporadike pasi 
vendimmarrja të jetë kryer. Ai duhet të jetë pjesë e procesit të vlerësimit të ndikimit, përcaktimit të 
afateve, hartimit të masave mbështetëse dhe, kur është e nevojshme, argumentimit të periudhave 
tranzitore. 
 
Deri më sot, dialogu me industrinë prodhuese mbi detyrimet konkrete të procesit të përafrimit, kostot 
e zbatimit dhe nivelin e gatishmërisë së ndërmarrjeve ka mbetur i kufizuar dhe jo mjaftueshëm i 
strukturuar. Mungesa e konsultimit të hershëm krijon rrezikun që standardet e reja të miratohen pa 
një vlerësim të plotë të ndikimit të tyre ekonomik, financiar dhe social, veçanërisht mbi ndërmarrjet e 
vogla dhe të mesme. 
 
Sipas të dhënave zyrtare të INSTAT-it për vitin 2024, industria përpunuese përfshinte 7,187 ndërmarrje 
dhe rreth 95,300 të punësuar, duke përfaqësuar 17.4% të punësimit në ndërmarrjet e tregut. Në 

shumë qytete të vendit, kjo industri është një nga burimet kryesore të punësimit formal, sidomos për 
gratë dhe vajzat, dhe ka ndikim të drejtpërdrejtë në zhvillimin rajonal, përfshirjen sociale dhe 
qëndrueshmërinë e komuniteteve. 
 
Shoqata “Manifaktura Shqiptare”, përfaqëson biznese nga sektorët e tekstileve dhe veshjeve, 
këpucëve dhe produkteve prej lëkure, komponentëve automotive, ambalazhimit dhe çantave prej 
letre, si edhe nga aktivitete të tjera të industrisë prodhuese. Synimi ynë është që përvoja dhe të dhënat 
e ndërmarrjeve të shërbejnë në hartimin e politikave të zbatueshme, të matshme dhe në përputhje 
me standardet evropiane. 
 
Për industrinë tonë, procesi i anëtarësimit lidhet drejtpërdrejt me disa fusha negociuese: lëvizjen e 
lirë të mallrave; politikën e ndërmarrjeve dhe atë industriale; politikën sociale dhe punësimin; mjedisin 
dhe ndryshimet klimatike; energjinë; konkurrencën; doganat; transformimin digjital dhe instrumentet 
financiare për zhvillimin rajonal. 
 
Përafrimi në këto fusha do të kërkojë investime të konsiderueshme për certifikimin dhe 
gjurmueshmërinë e produkteve, sigurinë dhe cilësinë, dekarbonizimin, eficiencën energjetike, 
ekonominë qarkulluese, trajtimin e mbetjeve, automatizimin, digjitalizimin, aftësitë profesionale dhe 
përmirësimin e kushteve të punës. Pa një hartë të qartë të detyrimeve, afateve dhe burimeve të 
financimit, një pjesë e ndërmarrjeve rrezikon të mos jetë në gjendje të përballojë tranzicionin. 
 
Ky nuk është vetëm një shqetësim sektorial. Ruajtja dhe modernizimi i bazës prodhuese lidhen me 
konvergjencën ekonomike të Shqipërisë me Bashkimin Evropian, me aftësinë e vendit për të 
konkurruar në Tregun e Përbashkët dhe me mundësinë për t’u integruar në zinxhirët evropianë të 
furnizimit. Shqipëria mund të zhvillohet si një partner prodhues i afërt, i besueshëm dhe në përputhje 
me standardet e BE-së, por kjo kërkon që industria të përgatitet gjatë negociatave dhe jo vetëm pas 
anëtarësimit. 
 
Vështirësitë e viteve të fundit — rritja e kostove, zhvlerësimi  euros, mungesa e fuqisë punëtore, aksesi 
i kufizuar në financim dhe nevoja për teknologji — e bëjnë edhe më urgjent këtë transformim. 
Përgjigjja afatgjatë, megjithatë, nuk mund të kufizohet në masa të përkohshme fiskale ose financiare. 
Ajo duhet të mbështetet në një politikë industriale të lidhur drejtpërdrejt me procesin e integrimit 
evropian. 
 
Në këtë kuadër, do të vlerësonim mbështetjen e Delegacionit të Bashkimit Evropian për: 
 
1. krijimin e një mekanizmi të rregullt konsultimi ndërmjet institucioneve përgjegjëse, Delegacionit të 
BE-së dhe organizatave përfaqësuese të industrisë për kapitujt që ndikojnë drejtpërdrejt në sektorin 
prodhues; 
 
2. përfshirjen e përfaqësuesve të industrisë në vlerësimet e ndikimit rregullator dhe financiar, në 
diskutimin e afateve të zbatimit dhe në identifikimin e nevojave për masa tranzitore; 

3. realizimin e një vlerësimi të nivelit të gatishmërisë së industrisë shqiptare për standardet e Tregut 
të Përbashkët Evropian, me një plan veprimi sipas sektorëve; 
 
4. krijimin e mundësive për asistencë teknike dhe akses më të mirë në instrumentet e financimit të 
BE-së për automatizimin, eficiencën energjetike, dekarbonizimin, certifikimin, aftësitë profesionale 
dhe inovacionin; 
 
5. organizimin e një tryeze të përbashkët me institucionet shqiptare, bizneset prodhuese dhe 
ekspertët e BE-së, kushtuar rolit të manifakturës në procesin e integrimit dhe në zinxhirët evropianë 
të furnizimit. 
 
Shoqata është e gatshme të kontribuojë me të dhëna nga ndërmarrjet, analiza sektoriale dhe 
propozime konkrete për të identifikuar kostot, rreziqet dhe mundësitë që sjell përafrimi me 
legjislacionin evropian. Gjithashtu, jemi të gatshëm të bashkëpunojmë për hartimin e një udhërrëfyesi 
të posaçëm për transformimin dhe integrimin e industrisë prodhuese shqiptare në Tregun e 
Përbashkët. 
 
Do ta vlerësonim shumë mundësinë e një takimi me Ju dhe me përfaqësuesit përkatës të Delegacionit 
të Bashkimit Evropian, në një datë dhe orar të përshtatshëm, për të paraqitur më hollësisht 
propozimet tona dhe për të diskutuar format e mundshme të bashkëpunimit. 
 
Duke Ju falënderuar për vëmendjen dhe për angazhimin e Bashkimit Evropian në mbështetje të 
zhvillimit ekonomik, dialogut gjithëpërfshirës dhe integrimit të Shqipërisë, mbetemi në pritje të 
përgjigjes Suaj. 
 
Me respekt, 
 
Florian Zekja 
Kryetar 
Shoqata “Manifaktura Shqiptare” 
 
Kontakt: +355 69 609 1699 
E-mail: kryetari@manifaktura.al 

